
128 hitz

 Hitz beste 

Anjel Lertxundi 

Goizeroko blokeoa 

Papertxo bat oparitu zidan lagunak. «Begien bistan eduki beharko huke goizero, zorrotz begiratu beharko hioke zerbait esaten edo idazten hasten haizen aldiro». Ordenagailuaren gain-gainean daukat orain papertxoa: beti begien aurrean. Paperean esaldi bat. Esaldi sinple bat; eta oso laburra: hamaika entzuteko jaioak omen garenez, esaldiak ere hamaika hitz justu ditu. Aholku adeitsu bat, ez da besterik. Baina Damoklesen ezpata baino mehatxatzaileagoa da, zinez diot, eta ikaragarri blokeatzen nau. Begien aurretik kenduko banu, akabo blokeoa. Hala da. Baina ez dut kentzeko asmorik: kenduko banu, akabo blokeoa, baina akabo neu ere. 

Goizero bezala, ordenagailua piztu dut gaur ere. Betiko tokian dago papertxoa. Esaldiarekin. Hamaika hitz eta aholku bat: 

Ezer esan baino lehen, galde egik hire hitzek isiltasuna hobetuko duten. 

Zutabeari ekin diot... 

